
Nafarroako Gobernuak tailer bat egin du, kazetariek hizkera sexista erabil ez dezaten
Tailerra Komunikazio Zuzendaritza Nagusiak eta Nafarroako Berdintasunerako Institutuak antolatu dute, Foru Erkidegoan lanean ari diren profesionalei begira
2009ko urriak 20, asteartea.  Nafarroako Gobernuak, Komunikazio Zuzendaritza Nagusiaren eta Nafarroako Berdintasunerako Institutuaren bitartez, kazetarientzako tailer bat egin du gaur goizean, Nafarroako Jauregiko Prentsa Aretoan, hizkera sexista ez erabiltzeari buruzkoa. 
Tailerrean Foru Erkidegoko hedabideetan eta prentsa bulegoetan lan egiten duten profesionalei azaldu diete zeintzuk diren hizkuntza integratzailearen oinarrizko printzipioak, informazioa eta emakumeen irudia modu egokian tratatzeko. Izan ere, gai hori Nafarroako Foru Erkidegoko Emakumezkoen eta Gizonezkoen Berdintasunerako 2006-2010 Planean dago. 
Ikastaroaren aurkezpenean parte hartu dute Joaquin Ortigosa Oconek, Komunikazioko zuzendari nagusiak, eta Sara Ibarrola Intxustak, Nafarroako Berdintasunerako Institutuko zuzendari gerenteak. Tailerra Mercedes Bengoechea Bartolomek eman du. Mercedes Bengoechea Ingeles Filologiako doktore eta Alcalako Unibertsitateko Filosofia eta Letren Fakultateko dekano izateaz gain, Nombra taldeko kidea da; Nombra Emakumeen Institutuko Hizkuntza Aholkularitza Batzordea da. Bengoecheak, gainera, argitalpen ugari egin ditu emakumezkoen ahozko eta idatzizko hizkerari, kazetaritzako hizkuntzari eta hizkuntza sexismoari buruzkoak. 
Tailerraren helburua zen profesionalek emakumeak ezkutatzen edo diskriminatzen dituen hizkeraren ondorioen gainean hausnartzea, hedabide publikoetan hizkera desberdin erabiltzeko premiarekiko sentsibilizatzea, hizkuntzaren erabilera sexista eta androzentrikoa antzemateko tresnak eskaintzea eta berdintasunezko hizkera erabiltzeko proposamenak egitea.
Hizkera sexista ez erabiltzea
Tailerrean Bengoecheak bertaratu direnei azaldu die hizkuntzak garrantzi handia duela, pentsatzeko, gizarteratzeko, adierazteko eta komunikatzeko tresna ez ezik, nortasun pertsonal eta sozialaren ikur ere badelako. Horren harian, Bengoecheak nabarmendu du hedabideek erantzukizun handia dutela hizkera androzentrista berdintasunezko hizkera integratzaile bihurtzen lagun dezaketelako (hizkera androzentristak maskulinoa ardatz gisa eta femeninoa haren deribatutzat hartzen du); aldaketa hori Aukera Berdintasunak Sustatzeko Legean jasoa dago. 

Bengoecheak azaldu du hizkera androzentrikoaren oinarria gizarte patriarkala dela eta hedabideetan estereotipo sexistak errepikatu egiten direla; besteak beste, bi sexuak asimetrikoak bailiran agertzen dira; aurkezpen sexistak edo estereotipatuak egiten dira; eta emakumeen itxura, egoera zibila eta ahaidetasuna aipatzen dira, nahiz eta garrantzizkoak ez izan. Halaber, adituak azaldu du hizkuntza berdintasunez erabiltzea ez dela termino bera maskulinoan eta femeninoan jartzea bakarrik (gaztelaniaz, adibidez: “niños y niñas”), bi sexuak barne hartzen dituen terminoak erabiltzea ere bada (gaztelaniaz, adibidez: "la infancia"). 
Horrez gain, azpimarratu du lanbideak feminizatu egin behar direla, emakumeak agerian jartzeko; eta azaldu du lanbide batzuk femeninoan jartzea gizartea prestigioa kentzea dela. Halaber, Real Academia de la Lengua Española erakundearen hiztegitik hartutako adibide batzuk medio, azaldu du lanbide batzuk ez daudela femeninoan onartuta (adibidez, "soldadora") eta ez dutela adierazten termino batzuk zaharkituta daudela, adibidez: alkatearen emazteari dagoeneko ez zaio “concejala” esaten. 

